
Amerika Birləşmiş Ştatları ilə Azərbaycan arasında diplomatik əlaqələrin 20-ci ildönümünü qeyd 

etmək üçün bu axşam bura gələn hər kəsə xoş gəlmişsiniz deyirəm və təşəkkür edirəm. 

 

Mən, bu axşam hökuməti təmsil etdiyi üçün Azərbaycanın xarici işlər nazirinin müavini, Səfir 

Hafiz Paşayevə xüsusi təşəkkürümü bildirmək istərdim. Mən Vaşinqtondan olan bir neçə xüsusi 

qonağı da təqdir etmək istərdim. Birincisi, Azərbaycanın Birləşmiş Ştatlarda Səfiri Elin 

Suleymanov bu axşam buradadır.  İkincisi, biz ABŞ Konqresindən yüksək rütbəli 10 senatordan 

ibarət nümayəndə heyətini qəbul etməkdən məmnunuq. Onların bu qəbulda iştirakı və ölkəyə bir 

həftəlik tanışlıq səfəri Birləşmiş Ştatların Azərbaycana verdiyi önəmi, habelə Birləşmiş Ştatların 

bu dinamik və mühüm ölkənin daha yaxşı başa düşülməsi və daim güclü əlaqələrin qurulmasına 

verdiyi əhəmiyyəti təsdiqləyir.   

 

Bu video çarxda indicə izlədiyimiz kimi, Azərbaycan və Birləşmiş Ştatlar arasındakı 20 illik bu 

diplomatik əlaqələr dəyişikliklərlə zəngin olmuşdur.  ABŞ Səfirliyinin ilk yerləşdiyi İnturist oteli 

artıq mövcud deyil.  Onun yerində çoxsaylı ultra müasir otellər ucaldılmışdır.   

 

Bakının dəyişən siması Azərbaycanın münaqişə və çətinliklər dövründə öz müstəqilliyini bərpa 

etdikdən bəri 20 ildə əldə etdiyi möhtəşəm tərəqqini simvolizə edir.  Birləşmiş Ştatlar 

Azərbaycanın sülhsevər,  çiçəklənən və müstəqil demokratik dövlət kimi öz inkişafını davam 

etdirməsində onu dəstəkləmiş və bundan sonra da dəstəkləmək üçün əlindən gələni edəcəkdir.  

Güclü Azərbaycan istər bu önəmli bölgədə, istərsə də dünyada Birləşmiş Ştatların güclü 

tərəfdaşıdır.  Əhalisinin əksəriyyətini müsəlmanlar təşkil edən, əsrlər boyu xarici 

hökmranlıqların öhdəsindən gəlmiş, uzunmüddətli tolerantlıq və müasirlik ənənələrini qoruyub 

saxlamış,  dünyəvi, demokratik Azərbaycan, hər şeyə rəğmən, qadınlara seçki hüququnu 

Birləşmiş Ştatlardan öncə vermşidir –Azərbaycan bu bölgədə və ondan kənarda nümunəvi və 

lider ölkə ola bilər.       

 

Biz ötən 20 ildə birgə çalışaraq, dövlət katibi Klintonun Bakıya səfəri zamanı dediyi kimi 

“Birləşmiş Ştatlarla Azərbaycan arasında dərin, önəmli və davamlı əlaqələr” qurmuşuq.      

 

Bu əlaqələr təhlükəsizlik, enerji, eləcə də demokratik və iqtisadi islahatlar sahəsində ortaq 

maraqlara əsaslanır.    

 Azərbaycan beynəlxalq təhlükəsizlik və terrorizmlə mübarizə sahəsində önəmli rol 

oynayır.  Azərbaycanlı  və amerikalı əsgərlər Kosovo, İraq və indi Əfqanıstanda çiyin-

çiyinə dayanmışlar.  Azərbaycan, həmçinin, Əfqanıstanda NATO əməliyyatlarının 

dəstəklənməsi üçün önəmli nəqliyyat marşrutu olmuşdur. Hazırda diplomatlarımız BMT 

Təhlükəsizlik Şurasında dünyada təhlükəsizliyi qorumaq üçün birgə çalışırlar. Ölkənin öz 

təhlükəsilik məsələsinə gəldikdə,  Dağlıq Qarabağ Münaqişəsinin sülh yolu ilə və ədalətli 

nizamlanmasında ortaq sadiqliyimizdən daha önəmli heç nə ola bilməz.  Birləşmiş Ştatlar 



ATƏT-in Minsk Qrupunun həmsədri kimi danışıqlar yolu ilə uzunmüdətli nizamlanmaya 

nail olmaq üçün tərəflərlə sıx əməkdaşlığı davam etidirir.  

 Enerji sahəsinə gəldikdə,  Baku-Tbilisi-Ceyhan neft kəməri ötən 20 il ərzində 

hökumətlərimiz arasında güclü əməkdaşlığın sübutudur. Bu gün biz Azərbaycanın təbii 

qazını Avropaya ixrac etmək üçün cənub dəhlizinin yaradılması məqsədini bölüşürük. 

Demokratik və iqtisadi islahatlara gəldikdə, Azərbaycan və Birləşmiş Ştatlar 

uzunmüddətli əməkdaşlığa malikdirlər. Biz Azərbaycanın qeyri-adi potensialını tam 

şəkildə gerçəkləşdirməsi üçün  zəruri olan qanunun aliliyi, fundamental azadlıqlar, fəal 

vətəndaş cəmiyyətinin təşviq olunması üzrə birgə fəaliyyətimizi səbirsizliklə gözləyirik.   

  

 

Hökumətlərarası əlaqələr nə qədər önəmli olsa da, ABŞ-Azərbaycan əlaqələrinin qəlbi 

insanlarımızın qəlbi ilə bir döyünür və bu axşam sizin burada olmağınız bunu sübut edir.  Səfirlik 

proqramları bu əlaqələrin gücləndirilməsində böyük rol oynamışdır. Ümidvaram ki, siz hamınız 

otaqdakı masaların bəzilərinə yaxınlaşıb bu proqramlar barədə daha ətraflı məlumat ala 

biləcəksiniz. Mən auditoriyaya baxıb ABŞ universitetlərində təhsil və ABŞ mədəni mübadilə 

proqramlarının çoxsaylı məzunlarını aramızda görməkdən məmnunam.  

 

Həm ABŞ, həm də Azərbaycanın mədəniyyət və dəyərlərinə yaxından bələd olan məzunlarımız 

ölkələrimiz arasında körpü quraraq, xalqlarımız arasındakı əlaqələri dərinləşdirməyə kömək 

edirlər.   

  

Mən bu axşamın musiqili qonaqlarını da qeyd etmək istərdim.  Uzunmüddətli caz pərəstişkarı və 

keçmiş caz diceyi olaraq, mən Azərbaycanın tanınmış caz musiqiçilərindən ibarət trionun 

bizimlə olmasından xüsususilə məmnunam. Bunlar: 

 

Pianoda, Elçin Şirinov,  

Bas-gitarada, Ruslan Hüseynov,  

Zərbdə Elvin Bəşirovdur.  

 

Caz amerikalılar və azərbaycanlıların bölüşdüyü coşqun həvəsdir. Caz ifa etməyi 1950-60-cı 

illərdə “Amerikanın Səsi” radiosunda Uilson Konoverin caz şousunu dinləməklə öyrənən Vaqif 

Mustafazadədən başlayaraq, Azərbaycanlı sənətkarlar,  səciyyəvi Amerika incəsənət fromasını 

Azərbaycan elementləri ilə uzalaşdıraraq, bütün dünyanın zövq ala biləcəyi Amerika-Azərbaycan 

sintezi   yaratdılar.    

 

İndi mən diqqəti hörmətli qonağımız, ölkələrimiz arasındakı əlaqələrin tarixçəsinin mərkəzində 

olmuş  Səfir Paşayevə yönəltmək istəyirəm.  O, Azərbaycanın Birləşmiş Ştatlarda ilk səfiri 

olmuş və bu vəzifədə 13 il çalışmışdır. Bu gün xarici işlər nazirinin müavini və Azərbaycan 

Diplomatik Akademiyasının rektoru kimi, o, Birləşmiş Ştatların xüsusi dostu olaraq qalmaqdadır 

və biz bu axşam onun burada olmasından şərəf duyuruq.  

 

Xarici işlər nazirinin müavini Paşayev.  

